
MA NAHLUX IT-TBATIJA

Hadd ma jaghzel li jbati jew ifittex it-tbatija, imma t-tbatija hija parti mill-hajja taghna lkoll.
Meta titfacca t-tbatija normalment nistagsu kif nistghu neghlbuha, imma ftit huma dawk li
jistagsu jekk it-tbatija ghandhiex xi tifsira. Nietzsche jghid li s-sahta mhix it-tbatija fiha
nfisha imma l-assurdita taghha — ghax it-tbatija hija bla sens. Fil-fatt, il-veru dulur huwa li
hafna drabi t-tbatija hija esperjenza inutli li taghmlilna I-hajja mizera.

F’dan il-kuntest il-bniedem bir-ragun ghandu terrur li jsib ruhu f’qaghda ta’ tbatija kemm
fizika u kemm morali. Bhal donnu rridu naghmlu minn kollox biex naharbu dak kollu li jista’
jhassrilna l-pjacir, u sa fejn nistghu, nippruvaw nevitaw, nostru jew ninsew dak li jista’
jdewwaqna ftit imrar. L-ironija hi li llum hafna ged ibatu qatigh fl-isforz li ged jaghmlu biex
kemm jista’ jkun ibieghdu t-tbatija minn hajjithom. [llum geghdin inbatu biex ma nbatux!
Imbaghad jigri li meta bl-isforzi tieghu ma jirnexxilux jeghleb it-tbatija, meta I-kawza tad-
dulur tkun tant serja li tibilghu, il-bniedem jizZzarma, jaga’ zorba u jgarrab sens gawwi ta’
falliment.

[lum il-gurnata 1-kultura tal-pjacir tant hija gawwija li sahansitra ged taffettwa s-sistema ta’
trobbija tal-generazzjonijiet li telghin. Biex nevitawlhom li jbatu, it-tfal qed jitrabbew fit-
tajjar. Hafna drabi naghmlulhom I-ilma jizfen. Ma jafux x’inhuma cahdiet jew
mortifikazzjoni. Id-dixxiplina tfajnieha ’1 barra mit-tieqa. Dan japplika kemm fil-hajja umana
u kemm f’dik religjuza u spiritwali. Sa fejn nistghu, gqed nippruvaw inhassru kull ghamla ta’
tbatija min-nofs u konsegwenza ta’ hekk m’ahniex nikbru. Insejna li 1-hajm qatt ma ghamel
nies. Effett ta’ dan ghandna generazzjoni fluwida ghax niegsa mill-pedamenti; generazzjoni li
tahrab mill-impenn u s-sagrificc¢ju; generazzjoni li mill-ewwel tinstaram f’qaghdiet negattivi
u duluruzi li jinqalghu fil-hajja personali, fiz-zwieg, fil-familja, fuq ix-xoghol, fil-komunita,
fil-partit... Ladarba m’ahniex kapa¢i nweggghu ftit, malli xi hadd jirfsilna l-kallu,
nirreagixxu.

Din il-kultura li wiehed jahrab jew jevita t-tbatija tahkem lilna s-sacerdoti u r-religjuzi wkoll.

Huwa minnu li t-tbatija hija theddida serja u kapaci taghmilna trietaq; imma jekk naghrfu
nghixuha t-tbatija taf ukoll tibnina f’persuni ta’ saffejn — it-tbatija ghandha qawwa li tghinna
nimmaturaw kemm umanament u kemm spiritwalment. It-tbatija tghinna nigu f’sensina,
naraw dak li gabel ma konniex naraw, naghzlu 1-qamh mill-karfa, nehilsu mix-xniexel bla
sens...

Konferma ta’ dan hija d-Duluri. Marija hija 1-Addolorata ghax qed tara lil Gest Binha
jinghata l-mewt fuq is-salib. Imma ghal Marija nistghu napplikaw dak li l-awtur tal-Ittra lil-
Lhud jghid ghal Kristu: “ghad li kien iben, tghallem minn dak li bata xi tfisser l-ubbidjenza”
(5:8). Id-duluri taghha — li ma humiex biss dawk li hija garrbet fuq il-Kalvarju, ghax kif
galilha Xmun dakinhar li pprezentat lil Binha fit-Tempju, “sejf jinfidlek ruhek” (Lq 2:35) —
kienu thejjija remota ghaliha biex minn fuq is-salib Gesl seta’ jaghtiha missjoni gdida: li tkun
Omm il-Knisja. Il-fatt li Marija ffac¢¢jat id-duluri taghha b’mod kostruttiv ghenha biex
psikologikament u spiritwalment tkun matura bizzejjed biex Gesu fdalha l-umanita kollha.



Bhalma l-qamha tinzera’ fl-art, tithassar, tmut u tnibbet zbula gdida, hekk Marija ghamlet il-
passagg mid-dulur ghal hajja gdida. Kif miz-zebbug mishuq johrog iz-zejt u r-riha tfuh, hekk
fil-kaz ta’ Marija, maghsura bid-duluri taghha, hija terga’ ssir Omm ta’ hafna wlied.

Minghajr ma nnaqgas xejn mill-kruha tas-sofferenza u konxju li mal-ewwel impatt taghna
mat-tbatija naraw id-dinja tinqaleb ta’ taht fug, quddiem Marija Addolorata nixtieq nitlob lil
Alla jaghtina I-grazzja li ma nahlux il-gawhar tat-tbatija, ghax “it-tbatija u l-imhabba
ghandhom kapacita li jifdu, imma I-bnedmin insewha jew ittraskurawha” (Martin Luther-
King). Intenni li t-tbatija taf tkun kerha hafna u tghakkisna, imma l-bniedem huwa akbar mit-
tbatija u jista’ jaghtiha tifsira. Inhallu lil Marija Addolorata tkun ta’ ispirazzjoni ghalina kif
nistghu nibdlu din I-esperjenza negattiva f’wahda pozittiva.

Il-psikjatra ta’ fama, Victor E. Frankl, jghid li biex il-bniedem jiskopri I-potenzjal li ghandha
t-tbatija biex tghin lill-bniedem jissawwar u jimmatura, jehtieglu dik 1i huwa jsejjah “tbatija
sinifikattiva” (tbatija li ghandha tifsira), fis-sens li wiehed ibati ghal xi hadd li jhobb (Homo
patiens, 108-110). Dan l-argument jagbel hafna mal-mod kif ahna l-Insara nharsu lejn it-
tbatija. It-tbatija mhix xi haga li nZzommuha ghalina, imma noffruha bhala rigal lil haddiehor
— noffruha lil dawk ta’ madwarna u lil Alla.

Hekk ghamlet id-Duluri. Misjuqga mill-imhabba ghal Kristu u ghall-bnedmin, hija wahhdet it-
tbatija taghha ma’ dik ta’ Binha li bil-passjoni u l-mewt tieghu fdiena mid-dnub taghna.
Marija tithaxken ma’ Kristu jbati u hekk tinghaqad fl-offerta kollha mhabba li huwa jaghmel
lill-Missier biex ipatti ghal dnubietna u jerga’ jhabbibna mal-Missier u bejnietna. Marija taf li
“fis-salib ta’ Kristu mhux biss sehhet il-Fidwa permezz tat-tbatija, imma l-istess tbatija tal-
bniedem giet mifdija” (Salvifici doloris, 19). Ghalhekk Marija ma taghmilx bhall-Appostli u
“tahrab” ix-xena tat-tbatija. Anzi, Marija hija dik I-Omm li bil-prezenza taghha f’dik l-arena
kollha tbatija, “wieqfa” hdejn 1-Imsallab, twiezen lil Binha biex ma jaqtax galbu u tghinu
jghix dawk il-mumenti ta’ duluri kbar. Nistghu nisthajluha ged tghid lil Kristu fl-agunija dak
li omm is-seba’ wlied Makkabin galet lil binha: “Tibzax minn dan il-bi¢c¢ier, imma kun ta’
gieh ghal hutek u ilga’ I-mewt, sabiex jien niksbek mill-gdid fi Zzmien il-hniena flimkien ma’
hutek” (2 Makk 7:29).

L-esperjenza tixhdilna li fejn hemm I-imhabba vera, anki jekk wiehed ikun ibati, dik it-tbatija
ma jarahiex. Min ihobb tassew, lest li jhallas kull prezz ghall-mahbubin tieghu/taghha. It-
tbatija meghjuxa bl-imhabba tbexxaq il-qlub maghluga u ssahhan il-qlub kiesha, u dan kemm
f’relazzjoni ma’ hutna l-bnedmin u kemm f’relazzjoni ma’ Alla. Ilkoll nafu b’persuni li meta
lahaghom il-mard, irnexxielhom ihitu t-ticrit li kellhom fir-relazzjonijiet ma’ ohrajn u ma’
Alla — ghamlu hbieb ma’ shabhom u ma’ Alla!

Ma nahlux it-tbatija, ghax din ghandha valur. Flimkien mad-Duluri nghaqqdu s-salib taghna
mas-salib ta’ Kristu. It-tbatija ta’ Kristu msallab ma tnehhi xejn mit-tbatija tal-hajja, izda
titfa’ dawl gdid fuq it-tbatijiet taghna. Bil-passjoni tieghu, Gesti mhux biss wettaq il-fidwa,
imma fl-istess wagqt tella’ t-tbatija tal-bniedem ghall-gholi tal-Fidwa. Ghax ahna msejhin biex
fit-tbatija taghna bhad-Duluri ahna nissiehbu f’dik il-Passjoni li biha sehhet il-Fidwa,
imsejhin biex nissiehbu f’dik il-passjoni li biha nfdiet kull tbatija tal-bniedem (ara Salvifici
doloris, 20).

Dan l-atteggjament jghinna nimmaturaw spiritwalment, u meta 1-Vangelu jitlob minna xi
haga li tolqotna fil-laham il-haj, ma ningibdux lura, ma naghmlulux rezistenzi, imma
naccettaw bil-ferh ir-rieda ta’ Alla.



Fl-Ittra tieghu San Gakbu jghidilna: “Huti, ghoddu kollox b’ferh meta thabbtu wi¢ckom ma’
kull xorta ta’ tigrib, ghax ghandkom tkunu tafu li t-tigrib tal-fidi taghkom inissel is-sabar”
(1:2). Il-fidi taghna tghinna naraw °’l hinn mit-tbatija u ’l hinn mill-mewt li biha “l-qawwa
gerrieda tat-tbatija fil-gisem u fir-ruh tilhaq il-qofol taghha” (Salvifici doloris, 20). Ghalina li
nemmnu fi Kristu, id-duluri jibqghu duluri, imma ma’ San Pawl nistghu nghidu li ahna
maghfusin izda m’ahniex mghattnin, imhassbin izda ma ghandniex galbna magqtugha,
ippersegwitati izda m’ahniex abbandunati, mixhutin mal-art izda m’ahniex meqrudin.
F’gisimna dejjem ingorru 1-mewt ta’ Gest, biex f’gisimna tidher ukoll il-hajja ta’ Gest (ara 2
Kor 4:8-11).

F’din is-Sena Marjana li geghdin ni¢celebraw fid-Djocesi, nitolbu lil Marija tghinna nghixu 1-
misteru tat-tbatija. Marija hija d-Duluri ferhana, ghax frott tad-Duluri taghha hija mhux biss
issiehbet fil-fidwa li gab Kristu, imma wkoll saret Omm il-bnedmin kollha.



